
ТАҚРИЗ

ба автореферати диссертатсияи Низомова Саидахон Ильёсовна дар 

мавзуи «Хусусиятҳои лексикографии «Муқаддимат-ул-адаб»-и 

Замахшарӣ» барои дарёфти дараҷаи илмии доктори фалсафа (PhD) - 

доктор аз рӯйи ихтисоси 6D021000 - Филологияи хориҷй (6D021003 - 

Забонҳои мамолики хориҷии Аврупо, Осиё, Африқо, бумиёни Амрико 

ва Австралия (забони арабӣ))

Баррасии лексикографияи тоҷик баробари Истиқлоли давлатӣ ба 

марҳилаи тозае қадам гузошта, дар шохаҳои мухталифе рушд ва нумуъ 

мекунад. Яке аз ин шохаҳои бисёр муҳим ва актуалӣ лексикографияи 

дузабона ва мароҳили тараққиёбии он аст. Махсусан, фарҳангнигории 

дузабонаи арабӣ-тоҷикӣ, ки аз ҳар ҷиҳат ба ҳам таъсир расонидаву 

таассур пазируфтаанд, таҳқиқоти ҷиддӣ ва фарогиреро талаб мекунад. 

Пӯшида нест, ки дар оғози пайдоиши худ ин навъи фарҳангнависӣ 

характери динй дошта, дар марҳилаҳои баъдӣ тамоми ҷанбаҳои 

зиндагонй ва ҷаҳонбинии мардумро фаро мегирад. Дар ин миён 

фарҳанги Ҷоруллоҳ Замахшарй яке аз фарҳангномаҳои муҳимтарини 

дузабонаи арабй ба форсӣ мебошад, ки дар асри XII китобат шудааст 

ва аз назари тақсимоти мавод сохтори грамматикии забони арабиро фарогир 

аст. Яъне, дар баробари фарҳанги дузабона будан, вазифаи дастури забониро 

низ дорост. Тартибдиҳандаи ин китоб ҳангоми шарҳ ба луғатҳои пешина, 

асарҳои илмию таърихӣ, осори донишмандону олимон такя кардааст.

Аз мутолиаи фишурда бармеояд, ки рисола аз муқаддима, се боб, 

даҳ фасл, хулоса ва рӯйхати адабиёти илмӣ ва сарчашмаҳо иборат буда, 

ҳаҷми умумии он 170 саҳифа аст. Диссертант кӯшидааст, то бо ваҷҳи 

аҳсан ва диди фарох дар рисола ба масъала бархӯрд намояд. Аз ҷумла, 

чунонки аз фишурда пайдост, баррасии хусусиятҳои лексикографии 

луғатномаи Замахшариро асоси кори худ қарор дода, дар ин замина дар 

мавриди таърихи фарҳангнигории дузабонаи арабӣ-тоҷикӣ (форсӣ) низ 

назари фарох афкандааст. Чунончи, ин масъала барои ҳаматарафа 

равшан шудани асоси таҳқиқи диссертант ҳамаҷониба зарур муаррифӣ 

мешавад ва муҳаққиқ бо дарки ин аҳаммият ба кор оғоз ниҳодааст. 

Сониян дар мавриди мероси илмии Замахшарй баҳс мекунад, ки низ аз 

фаслҳои ёрирасони кори ӯ ба ҳисоб меравад. Нуктаи ҷолиби таҳқиқи 

муҳаққиқи ҷавон дар он аст, ки зимнан ба хеле аз нусхаҳои хаттии 

«Муқаддимат-ул-адаб» дастрасӣ доштааст ва дар таҳқиқи худ бархе аз 

онҳоро моҳирона ба силки истифода кашидааст. Ҳамчунин, бархе 

хусусиятҳои луғатномаи мазкурро бо фарҳангҳои сирф арабӣ муқоиса 

кардан, дар навовариҳои сохтории фарҳанг ҷустор анҷом додан, сабаби 

ба бахшҳо ҷудо шудани фарҳангро шарҳу тавзеҳ намудан, дар мавриди 

интихоб ва ҷобаҷогузории моддаҳо изҳори назар кардан, қисматҳоро дар 

алоҳидагӣ таҳқиқ намуда, роҷеъ ба он хулосаронӣ кардан аз ҷумлаи 

муҳассаноти кор аст, ки дар фишурдаи рисола низ ба хубӣ инъикос 

ёфтааст.

Нуктаи дигаре, ки мехоҳем зикри алоҳида ёбад, он ки муҳаққиқ дар 

рисолааш мавқеи забони тоҷикй ва тарзи овардани калимоту ибороти 

тоҷикро ба таври ҷиддй ва ҷудогона ба риштаи таҳқиқ мекашад. Яъне, 

баробари тасаллут бар забони арабй, азамати забони форсии тоҷикиро 

низ хуб мешиносад. Ба ин восита мо бо якчанд калимаҳои сохтаи 

муаллифи «Муқаддимат-ул-адаб» ва шояд калимоте, ки дар замони ин 

муаллиф роиҷ будаанду барои мо ноошно, шинос мешавем. Мисол: 

калимаҳои сохтаи «шӯристон», «намакистон», «обгоҳ», «полезгоҳ», 

«коҳдон», «полеззор», «бешистон», «дарахтистон», «дабиристон», 

«ҷомадон», «кафшгар», «сӯзангар», «пилавар»; калимаҳои мураккаби 

«кӯроб», «муҳрафурӯш», «жарфчоҳ», «обканд», «сешофа», «сешона», 

«гиёҳбур», «досгиёҳ», «дирамзан», «сиккахона», «нимкоса», «ширдӯш», 

«пашшахона», «зерҷома», «куҳнафурӯш» ва ғ., ки ҳама баргирифта аз 

фишурдаанд.

Мутолиаи фишурда нишон медиҳад, ки Низомова Саидахон 

Ильёсовна вазифаҳои таҳқиқии дар наздаш гузошташударо ба хубӣ 

анҷом додаву масъаларо дар низоммандии матлуб ва илмӣ баррасӣ 

кардааст.

Хулосаҳои мухтасари кори диссертатсионӣ, ки ба забонҳои тоҷикй, 

русй ва англисӣ дар охири автореферати диссертатсия оварда шудаанд, 

тибқи талаботи КОА-и назди Президенти Ҷумҳурии Тоҷикистон таҳия 

гардида, моҳияти илмии диссертатсияи мазкурро ба таври фишурда 

инъикос менамоянд.

Бо он ки муҳаққиқ комёбиҳои илмии хуб дорад ва фишурдаи 

дисертатсияи ӯ дар сатҳи баланди илмй таълиф шудааст, аз норасоиҳо 

низ холй нест. Чунончи:

1. Зимни баррасй муҳаққиқи ҷавон бештар ифодаҳои забони тоҷикӣ, 

луғатнигории тоҷикӣ ва ё гунаҳои дигари ин баён, шеваҳои тоҷикӣ ва 

амсоли инро ба кор мегирад. Хуб мешуд агар ба ҷойи инҳо «форсй- 

тоҷикй», «форсии тоҷикӣ» ва монанди инро ба кор гирад. Чун шеваи 

луғатнигории Замахшарӣ, чунонки аз худи фишурда ҳам пайдост ва 

бовар дорем дар рисола хубтар ҳувайдо, на танҳо таъсиргузор ба 

луғатнигории тоҷикӣ, балки форсизабон умуман будааст.

2. Дар баъзе нуктаҳои баҳодиҳӣ, хуб мебуд агар диссертант ба 

истилоҳоти баёни худ диққат зоҳир мекард. Чунончи, ба ҷойи 

«Замахшарӣ аз олимони бузурги ислом...» «Замахшарй аз олимони 

бузурги Шарқ...» ва амсоли инро истифода мекард.

3. Тарҷумаи русии фишурда ҳам, бо он ки дар сатҳи матлуб ва илмӣ 

мебошад, ҷо-ҷо бознигарӣ мехоҳад. Мисол саҳифаи 4 (уделено меньшее 

внимание...), 21 (особым колоритом блещет таджикская лексика) ва ғ.

4. Шакли навиштори русии пораҳои арабӣ ба шакли навиштории 

тоҷикӣ оварда шудаанд.

Эродҳои мазкур ҳаргиз арзиши амалию илмии рисола ва фишурдаро 

кам намекунад. Хулосаи мо ин аст, ки автореферати рисолаи Низомова

Саидахон Ильёсовна дар мавзуи «Хусусиятҳои лексикографии 

«Муқаддимат-ул-адаб»-и Замахшарӣ» дастоварди хуби илмӣ ва пурра ба 

талаботи таҳқиқ ҷавобгӯ буда, муаллифи он барои дарёфти дарачаи 

илмии доктори фалсафа (PhD) - доктор аз рӯйи ихтисоси 6D021000 - 

Филологияи хориҷӣ (6D021003 - Забонҳои мамолики хориҷии Аврупо, 

Осиё, Африқо, бумиёни Амрико ва Австралйя (забони арабӣ)) сазовор 

мебошад.

Муқарриз:
Номзади илми филология, дотсент, 
сардори шуъбаи тахдил ва робита 
бо ҷомеаи ДДҲБСТ Ҳакимова Б.Н.

Суроға:735700, Ҷумҳурии Тоҷикистон, 
ш.Хуҷанд, микроноҳияи 17, бинои1. 
Донишгоҳи давлатии ҳуқуқ, бизнес 
ва сиёсати Тоҷикистон
Тел:+992 92 202 39 48
E-mail: markazi-ittiiooti@mail.ru

‘ Имзои Б.Н. Ҳакимоваро тасдиқ мёкунам”.
Сардори раёсати кадр ва 
корҳои махсуси ДДҲБСТ

ШТЪБАИКАДРҲО/ 
йIBAКОРҲОИ махсИ. < л Мирпоччоев И.Ҳ.

Суроға:735700 Ҷумҳурии Точикистдн^. * 
ш.Хучанд, микроноҳияи 17, бинои 1. 
Донишгоҳи давлатии ҳуқуқ, бизнес

Тел: +992 92 777 30 61
ва сиёсати Точикистон

с. 2023

